‘Sbardun i’r Meddwl’ gan Siôn Meredith.


Meddwl am.....faddau i’n gelynion.

Rai blynyddoedd yn ôl roedd ‘na lun trawiadol iawn yng nghylchgrawn y National Geographic. Llun ffosil oedd o.  Roedd y darlun yn y graig yn dangos dwy gath wyllt a fu’n brwydro’n galed efo’i gilydd. Roedd un gath wedi ymosod yn filain ar y llall, ac wedi suddo ei dannedd mor ddwfn yng nghoes y gath arall fel na allai hi gael ei genau’n rhydd. Roedd hi’n hollol styc, a bu farw hithau a’r gath arall yn y fan a’r lle. 

Darlun braidd yn waedlyd, ond llun sy’n awgrymu bod y sawl sy’n dal dig yn gallu dioddef yn y pen draw. Hwyrach fod dicter yn cael mwy o effaith ar y sawl sy’n dal dig nac ar yr un sydd wedi achosi’r tramgwydd yn y lle cyntaf. 

Ym Mis Gorffennaf 2005 llofruddiwyd Anthony Walker, bachgen ifanc 18 oed, yn filain iawn. Ymosodwyd arno gan ddau fachgen arall, a fe’i trywanwyd yn ei ben gan fwyell. Roedd casineb y llofruddwyr yn deillio o hiliaeth – roedd Anthony yn groenddu a hwythau yn wyn.

Cyffyrddodd geiriau Gee Walker â chalon y rhan fwyaf o bobl wrth iddi siarad am lofruddiaeth ei mab, ‘Mi fedrwn ni faddau,’ meddai hi. ‘Ffordd o fyw ydi o.’ Ac wrth sefyll ar yr union fan y lladdwyd ei mab ym Mharc McGoldrick, dyma hi’n dweud, ’Dw i yma i gyffwrdd â chalonnau dynion a merched ac i gael gwared â chasineb a rhoi cariad yn ei le.’

Nid geiriau mam oedd wedi anghofio oedd rhain. Roedd yr artaith o golli Anthony wedi ei serio’n ddwfn ar ei hwyneb. Roedd ei gallu hi a’i theulu i faddau yn gwneud  i bobl ryfeddu, yn enwedig gan nad oedd y ddau lofrudd ifanc wedi dangos arwyddion o edifeirwch. 

Dedfrydwyd Michael Barton i 17 mlynedd o garchar a Paul Taylor i  23 mlynedd o garchar am lofruddio Anthony. Doedd teulu Anthony ddim yn gallu dathlu bod y ddau am dreulio cymaint o amser yn y carchar oherwydd nid oedd y dedfrydu am ddod a Anthony’n ôl yn fyw. Ond, roedden nhw yn gallu maddau. Dwedodd Gee Walker,

“Mae gwrthod maddau yn eich gwneud chi’n ddioddefwr. A pham ddylwn i fod yn ddioddefwr? Treuliodd Anthony ei fywyd yn maddau i eraill. Roedd ei fywyd yn llawn heddwch a chariad a maddeuant. Dyna sut wnes i eu magu nhw. Mae’n rhaid i mi fyw yr hyn dw i’n ddysgu i’m mhlant. Dw i ddim yn teimlo unrhyw chwerwedd tuag atyn nhw…y cwbl dw i’n deimlo ydy tristwch dros y teulu.”

O ble gafodd Gee Walker y ffydd i gynnig maddeuant mor barod?
"Dych chi wedi clywed i hyn gael ei ddweud: 'Rwyt i garu dy gymydog’ – (ac ‘i gasáu dy elyn’). Ond dw i'n dweud wrthoch chi: Carwch eich gelynion a gweddïwch dros y rhai sy'n eich erlid chi! Wedyn byddwch yn dangos eich bod yn blant i'ch Tad yn y nefoedd, am mai dyna’r math o beth mae e'n ei wneud – mae’n gwneud i'r haul dywynnu ar y drwg a'r da, ac yn rhoi glaw i'r rhai sy’n gwneud beth sy’n iawn a'r rhai sydd ddim. (Mathew 5:43-45)

Dwedodd teulu Anthony ei fod yn Gristion, ac mewn teulu Cristnogol y magwyd e. Mae Cristnogion wedi derbyn maddeuant Duw ac wedi eu rhyddhau o gaethiwed pechod. Mae’r maddeuant yma yn agor y drws i gael byw bywyd yn ei holl gyflawnder. Os dyn ni wedi profi’r maddeuant yma a deall bod Iesu Grist yn fyw, gallwn bwyso arno fo i’n helpu ni i faddau i eraill ac hyd yn oed i’w helpu,

"Os ydy dy elyn yn llwgu, rho fwyd iddo; os ydy e’n sychedig, rho rywbeth i'w yfed iddo; 
wrth wneud hynny byddi'n tywallt marwor tanllyd ar ei ben." (Rhufeiniaid 12:20)
Falle y bydd gweld a deall maddeuant Gee Walker yn rhyddhau Michael Barton a Paul Taylor o gaethiwed casineb yn y pen draw.  

